
Kolosi Nokoso Imo Kumotiki
Poloyo

Polo mo kalopulo nuso tolomai mo Isisoso
mulumolo luwai noko nokolaloso na kumotiki,
Kolosi nokonumai si noko nokolaloso. No kumoki
mo; Tikika noko tiso, Onisimawoiso ati taikiyoki,
na alomanokino. Polo mo afonimaiso kumowoi
muwoi, Ipafolasoyo toku yasoi faumiya tumoki,
imoki, “Kolosi nokonumai mo topoko noko tosi.
Wiyouwa wiyou, Isiso monoi tiyamo unu, Ko-
toni kumoki nokota sasowo, Kotoyo tosouwaiwo.
Mulumolo luwai nokoso tainiko ifoluwaikalo
manono, au tuno tokosonasiko monoi. Koloni
au au monoi mani, na tainikalo manono.” Aino
faumiya tumoki, Ipafolasoyo. No monoi no mo
Polo mo imo itouniyaimo kumotiki, noino, “Isiso
Kolaiso mo hani hani komaso samukuko nokota
siyoli na.”

1 Yo mo Polo, Isiso Kolaisoni imo lukasikalo-
mano nokota. Kotoyosu yomu unumonokaiki,
totani imo lukasikalomano monoi. Woli Tim-
oti koti mo tokumononinukuwo, 2 Kotoni noko
nokolalomoiso, Kolosi nokonuso no tosinuwo no.
Kolaisoso taluwai itouniyaimo manonuwo.
Moini Apou Kotoyo na tofasinuwo. Ta noinomo

mulu tomokiso na tosinuwo.
Kolosi nokoyo Kolaisoso mulumolo luwai aino

imo.
3 Kotowoi imo lukasomai moi monoi wafisu

imo timomosinoki. Nasu, moini Isiso Kolaiso Siy-
olini Apitonowoi imo tolukaso unumosinukuwo

mo, wafisu imo na timo manonoki, moi monoi.
4 Ulai afonimaiso? Imofa kolo koloma tumoki,
Isiso Kolaisoso no tomulumolo luwainuwo no,
Kotoni noko nokolalomonoi no tomulu ukunuwo
no.

5 No mo afonimaiso yowoi muwoi. Imo motu
imoso kwaikinuwo, imo itouniyaimo, nokoyo
no posasoko wiyononikinuwo no, kumokiso si
itouniyaimo monoi. Nonani si itouniyaimo
monoi tofounuwo, no monoi no Isiso Kolaisoso
tomulumolo luwainuwo, Kotoni noko nokolalo
monoi mulu siyoli tukunuwo.

6 Imo itouniyaimo no mo, nokoyo posasoko
wiyononikinuwo mo, moi mo Kotoyo fasikomo
monoi sainokinuwo. Wiyou, moi mo sai, suo-
moso monoiso tofasimokomoi mo. No mo moi
saso muwoi, asi asi noko nokolalo mani, imo
itouniyaimo tukwaiyalono. A ititouni komiyai na
tosi liyai, a wamowoi, molopoi na. 7 Moisu mo
Ipafolasoyo posasoko wiyononikinuwo, kotini mi
ano siyamai nokota itouniyaimoyo. Kolaisoni
mi tano fasimoko itouniyaimomoi. 8 Ta nali no
imoka tumoki, moi monoi, “Kolosi noko mo Ko-
toni Mulu Itouniyaimo Nokotayo noinomo noko
nokolalo monoi mulu tuku manono.”

Kolosi noko monoi Kotowoi imo lukaso uku
aino imo.

9 No monoi no mo, Kotowoi imo na tolukaso
unu manonukuwo. Moi monoi imo kolo koloma
tumosai ainoso hani lolaiwoi koti mo Kotowoi na
tolukaso unumanonukuwo, ulosukomomokowoi
muwoi. Noino tutolumo manonoki, “Kolosi
nokoso na pa wiyoti, nani muluso aluwai
itouniyaimo saino monoi. Mulu iwoi na pa

nikalo, molo itouniyaimoso aluwai monoi sain-
owumo.” Ainoso na tutolumo unumanonukuwo.
10Afonimaiso utolumowoi muwoi. Moi mo Siyoli
Nokotani noko nokolalo, nomonoi no tanimoloso
aluwai mo waliyo. Tani moloso tanomalakinu-
womo, to mo mulu mo waliyo. Tani mi anomai
a ititouni komiyai si mo waliyo, a wamo ititouni-
woi. Koto monoi siyoliso saino unu mo waliyo.
11 Totani amiyo amikomaloinuwomo. Wiyouwa
wiyou, tani ami mo soliyaki siyoli. No monoi no
moi mo ulosukomowoimuwoi, mulu ami amiwoi
soinuwomo. Uo imo somaiso pa lukasoinuwoso,
na molokiyoinuwomo. 12 Apou Siyoliso imoin-
uwomo, “Wafisu.” Totayosu fasikomokinuwo,
no monoi no saponi yakomai si tomasikoinu-
womo, tani noko nokolalo ititouniwoi. 13 Ulai
afonimaiso? Folosumonosai na koponi imokoki,
tani awitono itouniyaimoni nainoso na kiyoko-
momokoki, ta samukumoko monoi. 14 Ifou koli-
somokoki, afonimaiso muwoi, suo mo awitonoyo
na kalo unumokoki. No monoi no mo molo
koiyau monoi imo mo futo, Koto mo.

Kolaiso Siyoli aino imo.
15 Nokoyo Kotoso moloi ki monoi? Kolaisosu

mo Koto topi. Kumoki asi asi auwonoulu somiso-
mai Kolaiso mo na tolokainoki. Totawoi nokota
siyoli na. 16 Kotoyo noinomo Kolaiso mo ko-
maso hani hani monoi mulumolokoki, no monoi
no na auwonouluki. Kumokini hani haniwoi
asini hani haniwoi auwonoulu liyaiki. Nokoyo
koko hani haniwoi nokoyo koko somiso hani
haniwoi mulumolokoki, na auwonoulu liyaiki.

Samukuko noko sisiyoliwoi sisiyoli hani koma-
sowoi kumoki nokowoi popuwa iyaliwoi, ko-
maso mo Kotoyo noinomo Kolaiso mo na mu-
lumolokoki, na auwonouluki. Tota amu monoi
na fonanikomokaiki. 17 Kumoki asi asi au-
wonouluwoi muwoi, na tolokainoki. Tani nain-
omai mo komaso hani hani tosi itouniyaimo-
moi. 18 Mulumolo luwai noko nokolalo moi
mo tani nasu wosuwoiso na tosikoni. Moini
komu komiyai, to mo. Moi mo tani au komiyai.
Totawoi nokota nali, yausai no auwoniyouki no.
Nokoyo no moloi souwai monoi? 19 No mo
afonimaiso muwoi. Kotoni muluyosu awitono
mo tota komiyai totolokaino. Toti mo tomoso nali
no. 20 Kotoni muluyosu awitono mo a mokimai
kaloki, yau. Nako mo amukonoki. No monoi no
Koto mo imo mo futo. Ta noinomo na wolim-
imokoki, asi asi si liyai noko moiso. Kumoki hani
haniso mani, wolimikoki.

21 Toku mo moi mo Kotoni nainomai pa sik-
inuwoso. Uo mulu saso atolokomo unukinuwo.
Molo koiyauso tanomokinuwo, no monoi no.
22 Lolaisu mo Koto mo woli iyali tokolalinuwo.
Ulai afonimaiso? Kolaisoso imo taikiyoki, moi
monoi kalo unu monoi. No monoi no totani auso
koliyo yoinuwomo. Moi mo ititouniya ititouni
saso, totani molo timaiso. Hani yo foli monoi no
moloi imo monoi? Imo mo futo nali no. 23Ainoso
na, ulai waliyo na pa mulumolo luwai manowo.
Mulu tiwoi noiyo yoiwo, ami amiso pa mulumolo
luwaiwo. Si itouniyaimo, Kotoni imo itouniyaimo
imoyo no tiyomuko no, nonani si itouniyaimoso
na pa fou siwo. Noiyo ulosukomoiwo, na pa
fouwo.

Imo itouniyaimo no mo yasoi na kwaikinuwo.
Asi asi noko nokolaloso mani, nokoyo toposasoko
wiyotiyalo liyaino. Polo asamani, nonanimi tano
fasimoi, Kotoni imo posasokalo mi mo.

Mulumolo luwai noko fasiko aino imo.
24 Uo nokoyo tuwomonomosino. Tofasikomo

manonukuwo mo, uo nokoyo tuwomono
manono. Ulai yo mo na tomolokimoi.
Ulai afonimaiso? Kolaiso mani, uo nokoyo
uwokaikino. Mulumolo luwai noko moi
tofasikomo manonukuwo mo, uo nokoyo
tuwomono manono. Ulai ya tomolokimoi.
Kolaisoso no tuwo manono no, noinoso yo
mani, na tuwomono manono. 25 Kotoyo imono
taikiyoki, noino, “Noko nokonu nokoso na pa
posasoko wiyolukalo, yani imo komaso mo.”
No monoi no tani mi na tanomoi, mulumolo
luwai noko moiso fasikomo monoi. 26 Nonani
imo mo toku kukalokokaiki. Aniyopa noko iyali
mo sai muwoi, sosoli na. Ulai nimai no mo
Kotoyo na toposasoko wiyotiyalo, totani noko
nokolalo ititouniso. 27 Toku kukalokokai imo
mo tani muluyosu na toposasoko wiyotiyalo.
Noko nokonu noko moiso mani, na toposasoko
wiyononinuwo. Wiyouwa wiyou, nonani imo
mo itouniyaima itouniyaimo. Na pukwaiwo.
Kolaisoyo tolo tomasiko noko mo Kotoni auso si
itouniyaimo monoi na tofou si.

28 Nokoyo saino monoi na tiyonoki. No
monoi no Kolaiso aino imo na toposasokalonoki.
Noko nokolaloso tikikalo itouniyaimo manonoki.
Atiyaiso na taiyolokalo manonoki. Kolaisowoi si
tomasimo mo waliyo, mulu iwoi. No monoi no

Kotoni auso kiyoko monoi na tiyonoki. 29Nonani
mi ano monoi yo mo mi siyoli tanomoi, wiyouwa
wiyou, mi na tofolokomomonomoi. Yani amiyo
pa tanomoiso. Tani amiyo tamimomonomoi, no
monoi no mi tanomoi.

2
Mulu amiso si aino imo.

1 Na pukwaimonowo, yo mo mi na tofoloko-
momonomoi, moi fasikomo monoi mo. Lautisiya
noko monoi mani, tomoso na. Nasu, yani amu
molo kimono somiso noko moi monoi mo mi na
tofolokomomonomoi, fasikomo monoi. 2 Yo mo
mulu siyoli tiyo ununukuwo, moiyo mulu amiso
si monoi, mulu ukuwano monoi, kunalikuwano
monoi. Nomonoi nomulumoloko itouniyaimoin-
uwomo, mulu ami amiso soinuwomo, Kotoni imo
sainoinuwomo, toku no kukalokokaiki no. No
mo Kolaiso monoi na. 3 Nonani Kolaisowoi si
tomasimakinuwomo, mulu iwoi soinuwomo. Sai
siyoliwoi soinuwomo. 4 Ainonani monoi na tim-
onukuwo. Ulai afonimaiso? Wonikaluso nokoyo
ainikomo ifoluwaikomoinuwomo, aiko iyamoin-
uwo, motuwo. 5 Yo mo moini auso tolowoi mu-
woi, ulai na tomulumoloko unu manonukuwo.
Kolaisoni molo fouso totanomonuwo mo, amiso
tomulumolo luwainuwo mo, wiyou, yo mo na
tomoloki.

Kolaisowoi si tomasimo aino imo.
6 Isiso Kolaisoso mo lolaloso mulumolo luwaik-

inuwomo, iyamokinuwomo, “Koini Noko Siyoli,”
noinoso na pa aluwai manowo, na pa si tomasi-
mowo. 7 Tani amimai na pa sinonowo, mulu
amiso. Tani amimai na pa liyai manowo, ainoso

hani ami amisoso mulumolo luwaiyoinuwomo,
nokoyo no aiyolokomokinuwo no, noinoso na.
Wafisu imo na pa imalo manowo, Kotoso.

8 Atiyaiso, wonikaluso nokoyo ainikomo
ifoluwaikomoinuwomo. Kolaisoni imo pa
tolukasikomonuwoso. Imo saso tolukasalono,
topoko imo nali. Aniyopatono iyalini imoso
tolukasikomalonuwo, asi asi nokoyo no
taluwaino no.

9 Toini imo noiyo kwaikoiwo. Kolaiso totasu
mo Kota Koto komiyai. To mo Koto nali, noka
noko na wiyonoki. 10 Moi mani, Kolaisowoi
si tomasimakinuwomo, no mo koma na, Kota
Kotowoi soinuwomo. Kumoki nokowoi popuwa
iyaliwoi, toimani, Kolaisoni nasuwosuwoimai na
tosimoi.

11 Nokoyo au tuno totokosonasikomoi, Kotoso
muwokokainoni monoi. Kolaisowoi si tomasi-
monuwo mo, nokoyo muwokomowoi muwoi.
Kolaisoyo na muwokomokai nonikinuwo, Ko-
toso, mulu kopokoiyau na saloso uwokomokin-
uwo. 12 Kolaiso yau ai unukino, asiso. Noinoso
moi mani, iwoso uluwakomokinuwo mo, nomai
no moini mulu kopokoiyau mo noko yau yau
komiyai aiko ukukinuwo. Kolaiso mo Kotoni
amiyo auwoniyouki, yausai. Noinoso moi mani,
Kotoni amiso waliyo mulumolokokinuwo mo,
mulu tonofalowoi na auwonoulukinuwo.

13 Molo koiyauso potanomo manokinuwo, ko-
likali moloso paluwai manokinuwo. Momaini
mulu kopokoiyauso aluwaikalo manokinuwo.
Afonimai noko saso, moi mo. Ulai nosai no
Koto mo noko yau yau noko komiyai na lu-
sokomokaikinuwo. Kolaiso yausai no lusikaiki

no, noinoso na. Ta noinomo moi mo Kolaisowoi
tosi itouniyaimonuwo. Molo koiyau monoi imo
mo futo. 14Musini imo amiyo no moloi yomuko
unumoko monoi, molo koiyau foli monoi no?
Koto mo na alukimokaiki. Kolaiso mo a moki-
mai ukou ukou nikomokino mo, Koto mo imo
mo futo, molo koiyauso aluwai foli monoi mo.
15Kolaiso a mokimai ukou ukou nikomokino mo,
kumoki noko kopokoiyauwoi popuwa iyaliwoi,
totaini ami na alukikokaiki. Noko nokolaloni
molo timai alukikoki. Wiyouwa wiyou, toi mo
amiwoi muwoi. Na souwaikokaiki.

Kolaiso komiyai kolikalimoko aino imo.
16Nomonoi nomo, nokoyo au au imo imakinu-

womo, noiyo kwaikoiwo. Koloni au imo imakin-
uwomo, noiyo kwaikoiwo. Tuo au imo imakinu-
womo, noiyo kwaikoiwo. Iwo siko au imo imak-
inuwomo, noiyo kwaikoiwo. Wasi numai mani,
au imo tiyamalo mo, noiyo kwaikoiwo. Amu
tonofalo tolosomosimai au imo imakinuwomo,
noiyo kwaikoiwo. Mi fou fouko ulo au imo imak-
inuwomo, noiyo kwaikoiwo. 17 Nonani au au
imoso aluwaiyakinuwomo, afonimaiso aluwaiy-
oinuwomo, nokoni na komiyai aluwaiyaloinu-
womo. Noko saso na pa aluwaiwo, Kolaisoso,
namolisai no tumoki no.

18 Nokoyo yomakimo, “Yo mo kukamoko mu-
woi, au au imoso na taluwaimoi,” tani imoso
noiyo kwaimoiwo. Nokoyo imakinuwomo, “Au
au imoso aluwai somiso mo, Kotoni auso pa soin-
uwoso,” toini imoso noiyo kwaikoiwo. Nonani
noko iyali mo Koto monoi pa tomolokimonoso.
Kumoki noko siyai monoisu na tomolokikono.

Solitonosai imo tiyamalomoi, noisu noisu noisu.
Noiyo kwaikoiwo. Totaini mulu kopokoiyau-
soso taluwaikalo manono. Afonimai imo saso
tolukasalo manono. Wiyou, kukamokokai mo
siyoli. 19 Kolaisoni nasu wosuwoimai pa tosiso.
Toi mo naino fona komiyai, nokoni ausai tofu
foliyafoumokaino. Mulumolo luwai noko momai
mo Kolaisoni nasu wosuwoimai tosikoni. To
mo moini komu komiyai, na tosamukumokomoi.
Moi mo tani au komiyai. Na tofasikomomoko-
moi. Miwoi loloniwoiyo totolipaliluko manono,
nokoni au amimo monoi. Noinoso Kolaisoni
amiyo na tamikomomokomoi. Kotoyo noinomo
ami amiso na tosi liyaikoni.

20 Kolaiso kaloki, yau. Noinoso moi mani,
noko yau yau noko komiyai asini moloso yasoi
utukaimokinuwo. Ulai hani monoi asini moloso
aluwai nokoni imoso tukwai manonuwo? Toini
molo mo moini molo muwoi. 21 Au au imo
tiyamalomoi, “Noiyo kuloli tolikoiwo. Noiyo
nokoiwo. Noiyo kuloloiwo.” Nonani imo no hani
monoi tukwaikonuwo? 22 Nokoyo koloni tokoli
nokakimo, uwai nali. Ti monoi no moloi noko
monoi? Kotoyo au au imo yomukaiwoi muwoi.
Nokoyosu mo tomulumoloko manono, taiyoloko
manono. 23 Noko nokolaloyo piyamo, mulu iwoi
nokoni imowo. Wiyouwa wiyou. Sai somiso
nokoni imo nali. Toi mo Koto monoi pa tomoloki-
monoso, afonimaiso na tomolokikalo manono.
Tiyamalomoi, “Koi mo kukamokokaiwoi muwoi,
au au imoso na tukwai manonoki.” Moi tiya-
monuwo, totaini mulu mo ititouniwo. Wiyouwa
wiyou, mulu no moloi ititounikai monoi?

3
Kolaisowoi yausai auwonoulu tomasimo aino

imo.
1 Kolaiso mo Kotoyo noinomo auwoniyouki,

yausai. Noinoso moi mani, mulu tonofalowoi
auwonoulukinuwo. No monoi no puwoso hani
hani monoi na pa mulumolokowo, Kolaiso no
tiyousikaino no, Kotoni nainasai.

2Asini hani hani monoi noiyomulumolokoiwo.
Puwoso hani hani monoi na pa mulumolokowo.
3 Kolaiso kaloki, yau. Noinoso moi mani,
noko yau yau komiyai, asi asi nokoni
moloso utukaimokinuwo. Kotowoi si
tomasimoinuwomo, kumokiso, Kolaiso
komiyai. Nokoyo no ulai moloi kiyoinuwomo?
4 Kolaisoyo noinomo tosi itouniyaimonuwo. Ta
fiyamosiyakimo, noinoso moi mani, na fiyamosi
tomasima tumoinuwomo. Wiyou, tani saponiwoi
na fupiniyaimo sa tumoinuwomo.

Mulu tonufuwawoi si aino imo.
5 No monoi no mo, momaini mulu

kopokoiyauso na putukaikowo. Uloliyo, mulu
toliki toliki, kosoko noiyo yoiwo. Mulu koiyauso
noiyo yoiwo. Ilolu molopoi i mulu noiyo yoiwo.
Nokoyo nonani mulu yakimo, Koto monoi moloi
molokimo monoi, ilolu monoi saso molokikoimo.
6 Nonani molo kopokoiyau foli monoi Kotoyo
mulu siyoli atolokomokaiyoimo. 7 Toku mo
ainoso na paluwaikalo manokinuwo, molo
kopokoiyausoso. 8 Ulai lolai mo namoliyo na
palosokowo. Mulu noiyo atolokomaloiwo. Uo
mulu noiyo atolokomo ukuwanoiwo. Noiyo

kali kalimikuwanoiwo. Imo koiyau imo noiyo
lukasoiwo. 9 Molo koiyauso utukaimokinuwo,
momaini mulu kopokoiyauso pa taluwainuwoso.
No monoi no noiyo ifoluwaikuwanoiwo.
10 Mulu tonufuwawoi na tosinuwo. Nonani
mulu tonofalo mo Kotoyo nikinuwo. Ta
noinomo moi mo mulu talosoko manonuwo,
talosoko manonuwo, ainoso hani Kotowoi
mulu tomoso soinuwomo, to monoi saino
itouniyaimoinuwomo. 11 Mulu tonufuwa noko
mo folo folo muwoi, Kotoni molo timai mo
tomoso nali. Siyai mo Yuto noko, siyai mo Koliko
noko. No mo waliyo. Mulu tonufuwawoi si mo,
folo folo muwoi, tomoso nali. Siyai mo au tuno
tokosonasikokai, siyai mo tokosonasikokaiwoi
muwoi. No mani, waliyo. Mulu tonufuwawoi
si mo, folo folo muwoi, tomoso nali. Siyai
mo noko nokonu noko. Siyai mo aku atoni
noko. No mo waliyo. Mulu tonofalowoi si mo,
folo folo muwoi, tomoso na. Siyai mo nokoni
mi foloko mi tano manono. Siyai mo nonani
mi tosamiyaikiyono. No mani, waliyo. Mulu
tonufuwawoi si mo, folo folo muwoi, tomoso na.
Kolaiso mo moi komasoni noko siyoli nali no.
Tolo tomasikomomoko monoi na tiyo.

Mulu ukuwano aino imo.
12 Moi mo Kotoni noko nokolalo ititouni, na

muwokomokaikinuwo, na tomulu ununuwo. No
monoi no atiyaiso pa uwoko manowo, noko
nokolaloso. Mulu na pa kolikali ukuwo, suo-
moso monoiso na pa fasiko manowo. Noiyo
kukamokokaiyoiwo. Uo imo somaiso noiyo luka-
soiwo. Imo koufaso pa iko manowo. 13 Molo



Kolosi 3:14 xii Kolosi 3:19

siyaso na pukwaikuwanowo. Mulumolo luwai
nokoyo uwokomakinuwomo, nonani foli monoi
noiyo ikoiwo, imo na pa tokosokikowo. Moini
Noko Siyoli mo momaini molo koiyau monoi imo
mo futo. Noinoso moi mani, uo foli mo tofolo,
imo na pa tokosokikowo. 14Mulu ukuwanakinu-
womo, no mo waliyo. Itouniyaima itouniyaimo
na. Mulu ukuwanakinuwomo, momai amu pa
uwokaikuwanoinuwoso. Mulu tomosowoi soin-
uwomo.

15Mulu tomoso si monoi Kotoyo aliyonikomok-
inuwo. No monoi no Kolaisoyo noinomo mulu
tomokiso na pa si manowo. Wafisu imo na
pa imo manowo, Kotoso. 16 Kolaisoni imoso
noiyo fufolikomoiwo, na pa mulumolokokaiwo.
Aiyolo kuwanakinuwomo, itouniyaimoso pa
aiyolokuwano manowo. Ikikuwanakinuwomo,
itouniyaimoso pa ikikuwano manowo. Si na pa
molosoko manowo, Kotoni siyolo kaluwai siwoi
Kolaiso aino imo siwoi Kotoni Mulu Itouniyaimo
Nokotani ko siwoi. Si molosokakinuwomo,
wafisu imo na pa imo manowo, Kotoso. 17 Hani
hani yalakinuwomo, Isiso Siyolini amiyo na pa
yo manowo. Imo lukasakinuwomo, Isiso Siyolini
amiyo na pa lukaso manowo. Ta noinomo wafisu
imo na pa imo manowo, Koto Apou Siyoliso.

Noko koli aino imo.
18 Nokolalo iyali, momaini nokoni imo na pa

kwaiko manowo. Noko Siyoliso tomulumolo
luwainuwo, no monoi no.

19Noko iyali, momaini nokolalomonoimulu na
pa uku manowo. Uo imo noiyo ikoiwo.

20Alalo iyali, momaini anoni apono iyalini imo
na pa kwaiko itouniyaimo manowo. Noko Siyoli
mo mulu mo waliyo, ainonani monoi.

21Alaloni apitono iyali, momaini alaloso uo imo
afonimaiso noiyo iko manoiwo. Uo imo saiso
saiso iko manakinuwomo, mulu ami amiso no
moloi si monoi, alalo no?

Mi anoti noko aino imo.
22Mi anoti noko iyali, momaini noko sisiyolini

imoso na pa kwaiko itouniyaimo manowo. Toini
molo timai saso muwoi, toiyo kisosomikomo
monoi, ulo ulo na pa kwaiko manowo. Mi asuwo
asuwo noiyo anoiwo, mi amisoso na pa anoti
manowo. Kolaiso Siyoli monoi na pa auwosi-
wai manowo. 23 Nokoni mi anotiyakinuwomo,
mi amiso na pa ano manowo. Kolaiso Siyoliso
anononi komiyai, noinoso na pa ano manowo.
24-25Nokomomolo koiyauso aluwaiyakimo, molo
koiyau foli uwoyoimo. Molo koiyau aluwai noko
komaso mo ainoso na, tomoso nali. Momaisu mo
Kolaiso Siyoliso mi pa anononiwo. Moi mo sai,
suo foli monoi aniyopa poi poi si itouniyaimoin-
uwomo. Nokoni mi anakinuwomo, Kolaiso Siy-
oliso na tanononi manonuwo.

4
1 Samukuko noko iyali, momaini mi ano

nokoso noiyo kopokoiyaukoiwo. Atiyaiso na pa
uwoko manowo. Moi mani, Siyoli Nokota siyani
fona wosuwoimai na tosinuwo, kumoki tolomu
nokotani fona wosuwoimai na. Moi mo sai na.

Ikiko imo.

2 Kotowoi imo na pa lukaso manowo. Atiyaiso,
noiyo ulosukomoiwo. Wafisu imo na pa imo
manowo. 3 Koti monoi mani, na pa utolumo
unumokowo, Kotoyo fasimoko monoi, Kolaiso
aino imo posasokalo monoi. Toku kukalokokai
imo no mo, nonani imo posasoko foli monoi
kalopulo nuso kiyomonokino, nokoyo. 4 Na pa
utolumo unumonowo, ya ima imo posasoko wiy-
oti monoi. No mo yani mi na, Kotoyo no amonoki
no.

5 Mulumolo luwai somiso nokowoi imo
lukasakinuwomo, atiyaiso na pa siwo, mulu
iwoi. Imo saso noiyo lukasaloiwo. 6 Imo
itouniyaimososo na pa lukaso manowo,
usutono nali, nofuwa noko komiyai,
mamoyo no tuluwaukono no. No monoi
no nokoyo utolumakinuwomo, na fowako
itouniyaimoinuwomo.

Tikika noko ti aino imo.
7 Tikikayo mo asa monoi aino imo na posasoko

wiyononinoinuwomo. To mo mulumolo luwai
nokota, moini auwa itouniyaimo. Siyoli Nokotaso
mi tano fasi itouniyaimomoi. Kotini mi ano
siyamai nokota na. 8 Yo mo noino na timo
taikiyo, “Kolosi nokoni auso na pomoi. Koti
monoi aino imo poposasoko wiyotiyano. Totaini
mulu pamikano.” Aino na timo taikiyo, ainoso
nali no. 9 Onisimayo na aluwaiyoimo. To mani,
auwa itouniyaimo, mulumolo luwai itouniyaimo
nokota, moi asi siyamai nokota na. Totiyo tolo-
musai hani hani fiyamosoko imo na posasoko
wiyononinanoinuwomo.

Woiyo woiyo imo.
10 Yani woli, Alisotako, kalopulo numai ni tiy-

ousi tomasimomono no, to mo woiyo woiyo imo
timonuwo. Mako, Panopasoni amitono, to mani,
woiyo woiyo imo timonuwo. Mako monoi yasoi
imokinukuwo. Moini auso fiyamosiyakimo, na
pa imowo, “Waliyo na potumo.”

11 Isiso siya, tani siyolo siya mo Yasota, to
mani, woiyo woiyo imo timonuwo. Nonani
noko tauwoisu mo Yuto noko. Kotoni mi ano
fasimono noko siyai na. Kotoyo samukumoko
imo toposasoko manono. Wiyou, na tohamuku-
monono.

12 Ipafolaso moi asi siyamai nokota, Isiso Ko-
laisonimi no tanononimoi no, tomowoiyowoiyo
imo timonuwo. To mo Kotowoi imo tolukaso
unu manonuwo. Ulosukomowoi muwoi, moi
fasikomo monoi na tutolumomoi, moiyo saino
monoi, Kotoni mulu mo. Moiyo mulu iwoi si
monoi tutolumomoi, mulu ami amiwoi si monoi.
13 Motu na timonukuwo. To mo siyoliso tiyo
unu manonuwo. Na tofasikomo manonuwo.
Lautisiya nokowoi Hilapoli nokowoi, toi monoi
mani, tiyo ukumoi, na tofasikomoi.

14Moini woli itouniyaimo Luko, tokota nokota
ni no, totayowoiyowoiyo imo timonuwo. Timaso
mani, woiyo woiyo imo timonuwo.

15 Yo mo Lautisiya nokoso mani, woiyo woiyo
tiko, mulumolo luwai noko nokolaloso. Na pa
ikowo. Nimopaso mani, woiyo woiyo tiso. Mu-
lumolo luwai noko nokolalo, tani nuso no tuk-
ouniyaikomosi no, toiso mani, woiyo woiyo tiko.
Na pa ikowo.

16 Ninani paso yasoi lukaso wiyononinakinu-
womo, Lautisiya nokonuso na pa alomanowo,
mulumolo luwai nokoni auso, toi mani,
kokowumo. Suo mo toini paso na pa kokowo,
ya no kumotiki no.

17 Akipaso na pa imowo, noino, “Atiyaiso, mi
na pa uwaimo taikiyo, Siyoli Nokotayo no mu-
wokaikini no.”

18 Polo asani nainoyo woiyo woiyo imo niya
tokumononinukuwo. Kalopuloso totolokaino, yo
mo. Noiyo fufolikomo unumonoiwo. Kotoyo na
tofasinuwo.

